
RAQAMLI MULK FUQAROLIK HUQUQI OBYEKTI 
SIFATIDA

Abdusamatov Nurullo Qobiljon o‘g‘li,
Toshkent davlat yuridik universiteti 

Fuqarolik protsessual va iqtisodiy protsessual 
huquqi sho‘basi o‘qituvchisi

ORCID: https://orcid.org/0009-0008-1439-2929
e-mail: nurullo2201abd@gmail.com 

Annotatsiya. Tadqiqotda raqamli mulkning fuqarolik huquqlari obyekti sifatidagi huquqiy tabiati, 
uning fuqarolik muomalasidagi o‘rni hamda huquqiy tartibga solish muammolari tahlil qilingan. 
Tadqiqotning maqsadi raqamli mulk institutining nazariy asoslarini ochib berish, xorijiy tajribani qiyosiy 
tahlil qilish va milliy qonunchilikni takomillashtirish bo‘yicha takliflar ishlab chiqishdan iborat. Tadqiqot 
qiyosiy-huquqiy, tizimli, formal-yuridik va tarixiy-huquqiy metodlar asosida amalga oshirilgan. Natijada 
raqamli mulkning fuqarolik huquqi obyekti sifatidagi mezonlari aniqlanib, uni huquqiy tartibga solishni 
takomillashtirish yo‘nalishlari asoslandi. Tadqiqot natijalari qonun ijodkorligi, sud amaliyoti va ilmiy 
tadqiqotlarda qo‘llanilishi mumkin.

Kalit so‘zlar: fuqarolik huquqi, fuqarolik huquqlari obyekti, raqamli mulk, raqamli aktiv, blokcheyn, 
kriptovalyuta, token, NFT

ЦИФРОВОЕ ИМУЩЕСТВО КАК ОБЪЕКТ ГРАЖДАНСКИХ ПРАВ

Абдусаматов Нурулло Кобилжон угли, 
преподаватель сектора гражданского процессуального 

и экономического процессуального права 
Ташкентского государственного юридического университета

Аннотация. В исследовании проанализированы правовая природа цифрового 
имущества как объекта гражданских прав, его место в гражданском обороте и проблемы 
правового регулирования. Цель исследования заключается в раскрытии теоретических 
основ института цифрового имущества, сравнительном анализе зарубежного опыта 
и разработке предложений по совершенствованию национального законодательства. 
Исследование проведено с использованием сравнительно-правового, системного, формально-
юридического и историко-правового методов. В результате определены критерии, 
характеризующие цифровое имущество как объект гражданских прав, и обоснованы 
направления совершенствования его правового регулирования. Результаты исследования 
могут быть использованы в законотворческой деятельности, судебной практике и научных 
исследованиях.

Ключевые слова: гражданское право, объект гражданских прав, цифровое имущество, 
цифровой актив, блокчейн, криптовалюта, токен, невзаимозаменяемый токен (NFT)

DIGITAL PROPERTY AS AN OBJECT OF CIVIL RIGHTS

Abdusamatov Nurullo Kobiljon ugli, 
Lecturer of the Department of Civil Procedure 

and Economic Procedure Law, 
Tashkent State University of Law 

Abstract. The study analyzes the legal nature of digital property as an object of civil rights, its role 
in civil circulation, and problems of legal regulation. The aim of the study is to reveal the theoretical 
foundations of the institution of digital property, conduct a comparative analysis of foreign experience, 
and develop proposals for improving national legislation. The research was carried out on the basis 
of comparative-legal, systematic, formal-legal and historical-legal methods. As a result, the criteria 
of digital property as an object of civil law were determined, and the directions for improving its legal 
regulation were substantiated. The results of the research can be used in lawmaking, judicial practice and 
scientific research.

Keywords: civil law, objects of civil rights, digital property, digital asset, blockchain, cryptocurrency, 
token, NFT

Kirish
XXI asrning birinchi choragida axborot-

kommunikatsiya texnologiyalarining jadal 
rivojlanishi ijtimoiy munosabatlarning bar-
cha sohalarini tubdan o‘zgartirdi. Iqtisodiy 
boyliklarning tobora katta qismi moddiy 
shakldan raqamli shaklga o‘tmoqda: bugungi 
kunda kriptovalyutalar, tokenlar, almashtirib 
bo‘lmaydigan tokenlar (NFT), virtual o‘yin 
obyektlari, domen nomlari, akkauntlar va 
katta hajmdagi ma’lumotlar to‘plami real iqti-
sodiy qiymatga ega bo‘lgan mustaqil aktivlar 
sifatida fuqarolik muomalasida faol ishtirok 
etmoqda. Ma’lumotlarning taqsimlangan 
reyestri (blokcheyn) texnologiyasining paydo 
bo‘lishi esa raqamli obyektlarning noyobligi-
ni, takrorlanmasligini va ular ustidan yakka 
tartibdagi faktik nazoratni ta’minlash imko-
nini berdi, bu esa ularni an’anaviy mulkiy 
ne’matlarga funksional jihatdan yaqinlashtir-
di (Nakamoto, 2008).

Shu bilan birga, klassik fuqarolik huquqi 
doktrinasi va aksariyat davlatlarning amal-
dagi qonunchiligi mulk huquqi obyektlarini 
asosan moddiy ashyolar va an’anaviy mulkiy 
huquqlar atrofida qurgan. Natijada raqamli 
mulkning huquqiy maqomi masalasi zamo-
naviy sivilistikaning eng munozarali muam-
molaridan biriga aylandi: raqamli aktivlar 

ashyo hisoblanadimi, mulkiy huquq sifatida 
kvalifikatsiya qilinadimi yoki fuqarolik hu-
quqlari obyektlarining mustaqil, yangi turini 
tashkil etadimi degan savollar hanuzgacha 
yagona yechimini topgani yo‘q. Bu holat sud 
amaliyotida raqamli aktivlarni himoya qilish, 
ularni meros tariqasida o‘tkazish, undiruvni 
qaratish, garovga qo‘yish va bankrotlik mas-
sasiga kiritish kabi amaliy masalalarda jiddiy 
qiyinchiliklarni keltirib chiqarmoqda.

O‘zbekiston Respublikasi ushbu global 
jarayonlardan chetda qolgani yo‘q. Mam-
lakatimizda 2018-yildan boshlab raqamli 
iqtisodiyot va kripto-aktivlar aylanmasi 
sohasini rivojlantirishga qaratilgan izchil 
davlat siyosati amalga oshirilmoqda. Xusu-
san, O‘zbekiston Respublikasi Prezidentining 
2018-yil 3-iyuldagi PQ-3832-son “O‘zbekis-
ton Respublikasida raqamli iqtisodiyotni va 
kripto-aktivlar aylanmasi sohasini rivojlan-
tirish chora-tadbirlari to‘g‘risida”gi qarori 
bilan kripto-aktivlar aylanmasi sohasining 
huquqiy asoslari yaratildi hamda kripto-aktiv 
ma’lumotlarning taqsimlangan reyestridagi 
raqamli yozuvlar yig‘indisidan iborat bo‘lgan, 
qiymatga ega mulkiy huquq sifatida norma-
tiv darajada mustahkamlandi (President of 
the Republic of Uzbekistan, 2018). Bundan 
tashqari, 2023-yilda qabul qilingan Konsti-

tutsiyaning yangi tahririda mulk huquqining 
daxlsizligi va himoyasi kafolatlari yanada 
kuchaytirildi, bu esa mulk tushunchasini za-
monaviy raqamli voqelik nuqtayi nazaridan 
qayta idrok etishni taqozo etadi (Republic of 
Uzbekistan, 2023).

Biroq amaldagi milliy qonunchilikda 
raqamli mulkning fuqarolik-huquqiy rejimi 
tizimli tarzda belgilanmagan: Fuqarolik ko-
deksining fuqarolik huquqlari obyektlariga 
bag‘ishlangan normalari raqamli aktivlarni 
bevosita nazarda tutmaydi, kripto-aktivlar 
aylanmasini tartibga soluvchi normativ-hu-
quqiy hujjatlar esa asosan ommaviy-huquqiy 
(litsenziyalash, nazorat, soliq) xarakterga 
ega. Bunday sharoitda raqamli mulkni fuqa-
rolik huquqi obyekti sifatida nazariy jihatdan 
asoslash, uning mezonlarini aniqlash va xori-
jiy tajriba asosida milliy qonunchilikni tako-
millashtirish yo‘nalishlarini belgilash dolzarb 
ilmiy-amaliy vazifa hisoblanadi.

Mavzuning dolzarbligi raqamli aktivlar 
bozorining jadal rivojlanishi hamda meros, 
undiruv va mulkiy nizolarni huquqiy hal etish 
uchun raqamli mulkning fuqarolik huquqi 
obyekti sifatidagi maqomini aniq belgilash 
zarurati bilan izohlanadi.

Mazkur muammoning ilmiy jihatdan o‘r-
ganilganlik darajasiga to‘xtaladigan bo‘lsak, 
raqamli aktivlarning huquqiy tabiati xorijiy 
adabiyotda J. Fairfield (2024), K. Odinet 
va Tosato (2026) kabi olimlar tomonidan 
tadqiq etilgan. O‘zbekistonlik olimlardan S.S. 
Gulyamov va I.R. Rustambekovning (2024) 
raqamli huquq, kiberhuquq va raqamli ak-
tivlar xavfsizligi masalalariga bag‘ishlangan, 
xalqaro ilmiy bazalarda indeksatsiya qilingan 
ishlari alohida ahamiyatga ega. Shu bilan bir-
ga, raqamli mulkni aynan fuqarolik huquqlari 
obyekti sifatida kompleks tadqiq etish, uni 
milliy huquq tizimiga integratsiya qilish ma-
salalari yetarlicha o‘rganilmagan, bu esa maz-
kur tadqiqotning ilmiy yangiligini belgilaydi.

Mazkur maqolada uchta asosiy savolga 
javob izlanadi: raqamli aktivni fuqarolik 
huquqi obyekti sifatida tan olish uchun qan-

day huquqiy mezonlar talab etiladi; raqamli 
aktivlar, raqamli mulk va raqamli huquq 
tushunchalari o‘rtasidagi farq nimada; milliy 
qonunchilikda ularning muomalasi va himo-
yasini ta’minlash uchun qanday normalar 
zarur? Qiyosiy-huquqiy metod xorijiy yon-
dashuvlarni solishtirishda, formal-yuridik 
metod milliy qonunchilik mazmunini aniq-
lashda, tizimli metod raqamli aktivlarning 
fuqarolik huquqlari obyektlari tizimidagi 
o‘rnini belgilashda, tarixiy-huquqiy metod 
esa obyektlar doirasi kengayishini izohlash-
da qo‘llanildi. Tadqiqotning ilmiy yangiligi 
raqamli obyektlarning barchasiga yagona 
rejimni tatbiq etishda emas, balki ularni iden-
tifikatsiya qilinishi, nazorat qilinishi, iqtisodiy 
qiymati va muomalaga layoqatliligi mezonlari 
asosida tasniflash hamda Fuqarolik kodeksi-
ga tegishli qo‘shimcha kiritish taklifini asos-
lashda namoyon bo‘ladi.

Asosiy qism
“Raqamli mulk” tushunchasi huquqiy 

doktrinaga nisbatan yaqinda kirib kelgan bo‘-
lib, uning mazmuni hali to‘liq barqarorlash-
magan. Keng ma’noda raqamli mulk deganda 
elektron shaklda mavjud bo‘lgan, iqtisodiy 
qiymatga ega bo‘lgan va muayyan shaxsga 
tegishliligi texnologik yoki huquqiy vositalar 
orqali ta’minlanadigan har qanday nomoddiy 
ne’mat tushuniladi. Tor ma’noda esa raqamli 
mulk deganda ko‘pincha ma’lumotlarning 
taqsimlangan reyestri texnologiyasi asosida 
yaratilgan va muomalada bo‘lgan kripto-ak-
tivlar – kriptovalyutalar va tokenlar nazarda 
tutiladi.

Tarixiy-huquqiy nuqtai nazardan qara-
ganda, fuqarolik huquqlari obyektlari doi-
rasining kengayishi huquq taraqqiyotining 
doimiy qonuniyati hisoblanadi. Rim xususiy 
huquqidayoq ashyolar jismoniy va jismoniy 
bo‘lmagan turlarga ajratilgan bo‘lib, huquq-
larning o‘zi ham muomala predmeti sifatida 
qaralgan. Keyinchalik sanoat inqilobi davrida 
qimmatli qog‘ozlar va pul mablag‘lari, XX asr-
da esa intellektual faoliyat natijalari, korxona, 
axborot kabi obyektlar huquq tizimiga bos-

qichma-bosqich integratsiya qilindi. Har bir 
bosqichda doktrina avvaliga yangi ne’mat-
larni mavjud kategoriyalarga “sig‘dirishga” 
harakat qilgan, so‘ngra ular uchun maxsus 
huquqiy rejimlar yaratgan. Raqamli mulk ma-
salasida ham xuddi shu evolyutsion mantiq 
kuzatilmoqda: dastlab kripto-aktivlarni pul, 
valyuta boyligi yoki qimmatli qog‘oz sifatida 
kvalifikatsiya qilishga urinishlar bo‘ldi, biroq 
ularning texnologik o‘ziga xosligi oxir-oqibat 
mustaqil huquqiy kategoriya sifatida e’tirof 
etilishini taqozo etdi.

Amerikalik huquqshunos J. Fairfield 
(2015) o‘zining “BitProperty” nomli funda-
mental tadqiqotida blokcheyn texnologiyasi 
raqamli obyektlarga nisbatan birinchi marta 
haqiqiy “raqamli egalik” (digital possession) 
imkonini yaratganini, shu bois ularga an’ana-
viy mulk huquqi rejimini tatbiq etish uchun 
nazariy to‘siqlar bartaraf etilganini asoslab 
bergan. Uning fikricha, raqamli aktivlar 
shartnoma huquqi konstruksiyalari orqali 
emas, balki aynan mulk huquqi kategoriyalari 
orqali tartibga solinishi lozim, chunki faqat 
mulkiy rejimgina egaga uchinchi shaxslarga 
nisbatan mutlaq himoya beradi.

Kontinental huquq doktrinasida esa 
masala boshqacharoq talqin qilinadi.  
Y. Suxanov raqamli aktivlarni an’anaviy ash-
yoviy huquq obyektlari qatoriga kiritishga 
shubha bilan qaraydi va ularni majburiyat 
huquqi hamda mulkiy huquqlarning maxsus 
turi sifatida kvalifikatsiya qilishni maqsad-
ga muvofiq deb hisoblaydi, zero ashyoviy 
huquq obyektlari faqat moddiy predmetlar 
bo‘lishi mumkin degan klassik pandekt 
ta’limotiga sodiq qoladi (Sukhanov, 2021). 
L. Vasilevskaya (2019) esa token va boshqa 
raqamli huquqlarning yuridik kvalifikatsiya-
si muammosini tahlil qilar ekan, raqamli hu-
quq mohiyatan mulkiy huquqning elektron 
shaklda qayd etilgan ko‘rinishi ekanligini, 
biroq uning amalga oshirilishi va tasarruf 
etilishi faqat axborot tizimi doirasida mum-
kinligi bilan o‘ziga xoslik kasb etishini ta’-
kidlaydi.

Ushbu munozarada muhim burilish nuq-
tasi sifatida UNIDROIT (Xususiy huquqni uni-
fikatsiya qilish xalqaro instituti) tomonidan 
2023-yilda qabul qilingan “Raqamli aktivlar 
va xususiy huquq prinsiplari”ni ko‘rsatish 
mumkin. Mazkur hujjatda raqamli aktiv 
deganda “nazorat qilinishi mumkin bo‘lgan 
elektron yozuv” tushunilishi belgilangan bo‘-
lib, “nazorat” kategoriyasi moddiy ashyolarga 
nisbatan qo‘llaniladigan “egalik” kategoriya-
sining funksional ekvivalenti sifatida taklif 
etilgan (UNIDROIT, 2023). Shu tariqa xalqaro 
darajada raqamli aktivlarning mulkiy huquq 
obyekti bo‘la olishi e’tirof etilib, milliy huquq 
tizimlariga ularni o‘z obyektlari tizimiga mos-
lashtirish tavsiya qilindi.

Yuqoridagi doktrinal qarashlarni 
umumlashtirib, raqamli mulkning quyidagi 
asosiy belgilarini ajratib ko‘rsatish mum-
kin. Birinchidan, nomoddiylik – raqamli 
mulk jismoniy substansiyaga ega emas, u 
axborot tizimidagi elektron yozuv (kod) 
shaklida mavjud bo‘ladi. Ikkinchidan, 
iqtisodiy qiymat – raqamli obyekt bozor 
munosabatlari ishtirokchilari tomonidan 
qiymatga ega ne’mat sifatida e’tirof etiladi 
va pulda baholanishi mumkin. Uchinchidan, 
nazorat qilinuvchanlik – texnologik vositalar 
(kriptografik kalitlar, autentifikatsiya mexa-
nizmlari) yordamida muayyan shaxs obyekt 
ustidan boshqalarni istisno etuvchi faktik 
hukmronlikni amalga oshira oladi. To‘rtin-
chidan, muomalaga layoqatlilik – raqamli 
obyekt bir shaxsdan boshqa shaxsga o‘tka-
zilishi (tasarruf etilishi) mumkin. Beshinchi-
dan, identifikatsiya qilinuvchanlik – obyekt 
boshqa obyektlardan ajratib olinishi va 
individuallashtirilishi mumkin. Aynan ushbu 
belgilar yig‘indisi raqamli obyektni huquq 
obyekti darajasiga ko‘taradi.

Shunday qilib, raqamli mulkka quyidagi-
cha ta’rif berish mumkin: raqamli mulk – bu 
elektron shaklda (shu jumladan, ma’lumot-
larning taqsimlangan reyestrida) mavjud 
bo‘lgan, iqtisodiy qiymatga ega, muayyan 
shaxsning nazorati ostida turadigan hamda 

fuqarolik muomalasida mustaqil ravishda 
ishtirok eta oladigan nomoddiy ne’matdir. 

Bunda “raqamli aktiv” tushunchasi elek-
tron muhitda mavjud bo‘lgan va iqtisodiy 
yoki huquqiy ahamiyatga ega obyektlarning 
kengroq toifasini anglatadi; “raqamli mulk” 
esa shunday aktivga nisbatan shaxsda mav-
jud bo‘lishi mumkin bo‘lgan mulkiy manfaat 
yoki huquqiy maqomni ifodalaydi. “Raqamli 
huquq” atamasi esa qonunchilik yoki shart-
noma asosida raqamli shaklda qayd etilgan 
muayyan huquqni, jumladan, talab qilish 
huquqini ham anglatishi mumkin. Shu sababli 
elektron shaklda mavjud har qanday ma’lu-
motni avtomatik ravishda mulk deb e’tirof 
etish to‘g‘ri emas: texnik nazorat imkoniyati 
huquqiy egalik yoki mutlaq huquq mavjudli-
gini o‘z-o‘zidan isbotlamaydi.

O‘zbekiston Respublikasi Fuqarolik ko-
deksining 81-moddasiga muvofiq, fuqarolik 
huquqlarining obyektlariga ashyolar, shu 
jumladan, pul va qimmatli qog‘ozlar, boshqa 
mol-mulk, shuningdek, mulkiy huquqlar, ish-
lar va xizmatlar, ixtirolar, sanoat namunalari, 
fan, adabiyot va san’at asarlari hamda intel-
lektual faoliyatning boshqa natijalari, nomod-
diy ne’matlar kiradi (Republic of Uzbekistan, 
1997). Ko‘rinib turibdiki, mazkur ro‘yxatda 
raqamli aktivlar bevosita tilga olinmagan. 
Biroq “boshqa mol-mulk” kategoriyasining 
ochiq xarakteri raqamli mulkni fuqarolik 
huquqlari obyektlari tizimiga doktrinal talqin 
yo‘li bilan kiritish imkonini beradi.

Raqamli mulkning obyektlar tizimidagi 
o‘rnini aniqlashda uch asosiy konsepsiyani 
farqlash lozim. Birinchi – “ashyoviy” konsep-
siya tarafdorlari raqamli aktivlarga ashyo 
rejimini tatbiq etishni taklif qiladilar. Bunday 
yondashuvning afzalligi shundaki, ashyoviy 
huquq institutlari raqamli aktivlarga to‘g‘-
ridan to‘g‘ri qo‘llanilishi mumkin bo‘ladi. 
Biroq kontinental huquq an’anasida ashyo 
faqat moddiy predmet sifatida tushunilishi 
ushbu konsepsiyaning jiddiy nazariy to‘sig‘i 
hisoblanadi. Ikkinchi – “majburiyat-huquqiy” 
konsepsiya raqamli aktivlarni axborot tizimi 

operatoriga yoki emitentga nisbatan talab 
huquqi sifatida talqin etadi. Ammo bu yonda-
shuv markazlashmagan tizimlarda qo‘llanila 
olmaydi, chunki bunday tizimlarda majburi-
yatning aniq qarzdori mavjud emas. Uchinchi 
– “sui generis” konsepsiya raqamli aktivlarni 
obyektlarning mustaqil turi sifatida e’tirof 
etib, ularga nisbatan maxsus huquqiy rejim 
o‘rnatishni nazarda tutadi.

Qiyosiy tahlil uchinchi konsepsiyaning 
xalqaro miqyosda ustuvorlik kasb etayot-
ganini ko‘rsatadi. Buyuk Britaniya Huquq 
komissiyasi 2023-yilda e’lon qilgan “Raqamli 
aktivlar” bo‘yicha yakuniy hisobotida ingliz 
huquqidagi an’anaviy ikkilik tasnif raqamli 
aktivlarni qamrab olmasligini, shu bois shax-
siy mulkning “uchinchi kategoriyasi” e’tirof 
etilishi lozimligini asoslab berdi (UK Law 
Commission, 2023). Ushbu tavsiya asosida 
keyinchalik parlamentga raqamli aktivlar-
ning mulk obyekti bo‘la olishini mustahkam-
lovchi qonun loyihasi kiritildi.

Sud amaliyoti ham raqamli aktivlarni 
mulk sifatida e’tirof etish yo‘lidan bormoq-
da. Angliya Oliy sudining AA v Persons 
Unknown ishida Bitcoin mulk (property) 
hisoblanishi va unga nisbatan sud tomonidan 
xatlov (proprietary injunction) qo‘llanilishi 
mumkinligi e’tirof etildi (Wright & Schaffer-
Goddard, 2020). Yangi Zelandiya Oliy sudi 
Ruscoe v Cryptopia ishida kripto-birja ban-
krotligi kontekstida kripto-aktivlar mulkning 
barcha klassik mezonlariga javob berishini va 
mijozlar foydasiga trast obyekti bo‘la olishini 
qayd etdi (Ruscoe v. Cryptopia Ltd (in liq.), 
2020). Singapur Xalqaro tijorat sudi esa B2C2 
v Quoine ishida kriptovalyuta mulkiy ne’mat 
sifatida trast obyekti bo‘lishi mumkinligini 
e’tirof etib, raqamli aktivlar bilan tuzilgan 
bitimlarga shartnoma huquqining umumiy 
prinsiplari to‘liq tatbiq etilishini ko‘rsatdi 
(B2C2 Ltd v. Quoine Pte Ltd, 2019).

Yuqoridagi ilmiy-nazariy qarashlar hamda 
xorijiy davlatlar tajribasi tahlilidan kelib chi-
qib, raqamli mulkni fuqarolik huquqi obyekti 
sifatida e’tirof etish uchun bir qator funda-

mental mezonlarni ajratib ko‘rsatish mum-
kin. Avvalo, raqamli obyekt axborot tizimi 
yoki taqsimlangan reyestrda mustaqil elek-
tron yozuv sifatida mavjud bo‘lishi hamda 
boshqa yozuvlardan texnik va huquqiy jihat-
dan aniq identifikatsiya qilinishi lozim. Shu 
bilan birga, mazkur obyekt ustidan muayyan 
shaxsning eksklyuziv nazorati kriptografik 
yoki boshqa zamonaviy texnologik vositalar 
orqali ishonchli ta’minlangan bo‘lishi, ya’ni 
uchinchi shaxslarning ruxsatsiz foydalanishi 
yoki tasarruf etishi istisno etilishi zarur. Ra-
qamli obyekt, shuningdek, mustaqil iqtisodiy 
qiymatga ega bo‘lishi, bozorda baholanishi 
va mulkiy manfaat keltiruvchi aktiv sifatida 
fuqarolik muomalasida ishtirok etish xususi-
yatiga ega bo‘lishi kerak. Bundan tashqari, u 
bir shaxsdan boshqasiga o‘tkazilishi, begona-
lashtirilishi yoki boshqa fuqarolik-huquqiy 
bitimlarning predmeti bo‘lish imkoniyatiga 
ega bo‘lishi lozim. Nihoyat, bunday obyekt-
ning fuqarolik muomalasida ishtirok etishi 
amaldagi qonun hujjatlari bilan taqiqlanma-
gan bo‘lishi, ya’ni u muomaladan chiqarilgan 
yoki muomalasi cheklangan obyektlar toifasi-
ga kirmasligi talab etiladi. Mazkur mezonlar 
raqamli mulkning fuqarolik-huquqiy tabiatini 
aniqlashda universal yuridik mezonlar si-
fatida e’tirof etilishi mumkin. Shunga ko‘ra, 
ushbu mezonlarning barchasiga javob bera-
digan har qanday raqamli obyekt fuqarolik 
huquqlari obyekti sifatida tan olinishi, unga 
nisbatan egalik qilish, foydalanish va tasarruf 
etish huquqlari, shuningdek, fuqarolik-huqu-
qiy himoya vositalari to‘liq tatbiq etilishi lo-
zim. Bunday yondashuv fuqarolik huquqining 
an’anaviy mulkiy munosabatlarni tartibga 
solishga oid tamoyillarini raqamli iqtisodiyot 
ehtiyojlariga moslashtirish, yangi turdagi 
raqamli aktivlarning huquqiy maqomini aniq 
belgilash hamda ular ishtirokidagi fuqarolik 
muomalasining barqarorligi va huquqiy xavf-
sizligini ta’minlashga xizmat qiladi.

Shu bilan birga, raqamli aktivlarning 
huquqiy rejimi ularning texnologik shakliga-
gina emas, balki mazmuni va qanday huquqni 

ifodalashiga ham bog‘liq. Masalan, kripto-
aktiv mustaqil elektron yozuv va nazorat qi-
linadigan aktiv sifatida baholanishi mumkin; 
NFT esa tokenning o‘ziga bo‘lgan nazoratni 
tasdiqlashi mumkin, ammo u bilan bog‘lan-
gan asarga nisbatan mualliflik huquqi yoki 
boshqa intellektual huquqlarni avtomatik 
ravishda o‘tkazmaydi. Domen nomi, odatda, 
ro‘yxatdan o‘tkazuvchi bilan munosabatlar 
va domendan foydalanish qoidalari bilan 
bog‘liq huquqiy mavqeni anglatadi. Akkaunt 
esa platforma shartlari, shaxsiy ma’lumotlar 
va foydalanish huquqlari bilan chegaralanishi 
mumkin. Shu bois NFT, domen nomi va akka-
untni har bir holatda mustaqil mulk obyekti 
deb qabul qilishdan oldin ularning huquqiy 
mazmuni, uchinchi shaxslarga o‘tkazilishi va 
qonun bilan belgilangan cheklovlari alohida 
tekshirilishi lozim.

Xulosa
Tadqiqot natijalari raqamli aktivlarning 

ayrim turlari iqtisodiy qiymatga ega bo‘lishi, 
individuallashtirilishi, nazorat qilinishi va fu-
qarolik muomalasida ishtirok etishi mumkin-
ligini ko‘rsatadi. Biroq raqamli aktiv, raqamli 
mulk va raqamli huquq tushunchalarini bir-
biriga tenglashtirish mumkin emas. Har bir 
obyektning huquqiy rejimi uning mazmuni, 
qaysi huquqni ifodalashi, uchinchi shaxslarga 
o‘tkazish imkoniyati va qonunchilikda belgi-
langan cheklovlaridan kelib chiqib aniqlani-
shi lozim. Xususan, kripto-aktiv, NFT, domen 
nomi va akkauntga nisbatan bir xil huquqiy 
rejimni avtomatik qo‘llash ularning huquqiy 
tabiatidagi farqlarni inobatga olmaslikka olib 
keladi.

O‘zbekiston Respublikasi Fuqarolik ko-
deksining 81-moddasida raqamli aktivlar 
alohida ko‘rsatilmagani ularning fuqarolik 
huquqlari obyektlari tizimidagi o‘rnini aniq-
lashni qiyinlashtirishi mumkin. Shu munosa-
bat bilan 81-moddani raqamli aktivlarni ham 
qamrab oluvchi qoida bilan to‘ldirish taklif 
etiladi. Taklif etilayotgan normativ matn 
quyidagicha ifodalanishi mumkin: “Fuqarolik 
huquqlarining obyektlariga qonunchilikda 

belgilangan shartlar asosida fuqarolik muo-
malasida ishtirok etishi mumkin bo‘lgan ra-
qamli aktivlar ham kiradi. Raqamli aktivning 
huquqiy rejimi uning xususiyatlari, u bilan 
bog‘liq huquqlarning mazmuni hamda qo-
nunchilikda belgilangan cheklovlar hisobga 
olingan holda belgilanadi”. Mazkur qoida ra-
qamli aktivlarning barcha turlarini bir xil hu-
quqiy toifaga kiritishni emas, balki ularning 
fuqarolik huquqlari obyekti bo‘la olishini 
qonun darajasida tan olish va keyingi maxsus 
tartibga solish uchun umumiy asos yaratishni 
nazarda tutadi.

Shuningdek, raqamli aktivlarga nisbatan 
huquqni amalga oshirish va himoya qilish-
ning maxsus qoidalarini ishlab chiqish maq-
sadga muvofiq. Meros munosabatlarida aktiv 
ustidan nazoratni qonuniy vorisga o‘tkazish 
va unga kirish imkoniyatini ta’minlash; garov 
munosabatlarida aktivni aniq belgilash, uni 
saqlash hamda kreditor manfaatlarini himo-
ya qilish; majburiy ijro jarayonida esa aktivni 
aniqlash, unga qonuniy asosda taqiq qo‘yish 
va realizatsiya qilish tartibini belgilash mu-

himdir. Bankrotlik va oilaviy munosabatlarda 
raqamli aktivning tegishli shaxsga mansub-
ligi, uning qiymati va uchinchi shaxslar hu-
quqlari ham alohida hisobga olinishi lozim. 
Bu masalalarning barchasini bitta umumiy 
norma bilan to‘liq hal etib bo‘lmaydi; ular 
Fuqarolik kodeksi va tegishli maxsus qonun-
chilikda muvofiqlashtirilgan tarzda tartibga 
solinishi kerak.

Xulosa qilib aytganda, raqamli mulkni 
fuqarolik huquqi obyekti sifatida tan olish 
raqamli iqtisodiyotda mulkiy manfaatlarni 
himoya qilish va huquqiy aniqlikni ta’min-
lashga xizmat qilishi mumkin. Buning uchun, 
bir tomondan, raqamli aktivlarni identifikat-
siya qilish, nazorat qilish, iqtisodiy qiymat va 
muomalaga layoqatlilik mezonlarini hisobga 
olish, ikkinchi tomondan, har bir aktiv turining 
huquqiy xususiyatlarini farqlash zarur. UNID-
ROIT prinsiplari va xorijiy sud amaliyoti milliy 
huquqni takomillashtirishda qiyosiy manba 
bo‘la oladi, biroq ular O‘zbekiston qonunchiligi 
va huquqni qo‘llash amaliyotining xususiyatla-
rini hisobga olgan holda tatbiq etilishi lozim.

